
Fasnecht 2015 
 
 

Sujet: 
 
30 Joor Chnoblauchfrässer 
E hooch uf uns 
 

D Vorfreud isch grösser me chas nid beschriebe 
D Rahmebedingige sind  doch die gliche blibe 
D Boode wird farbig, d Lüt pilgere uf d Stroos  
Au das isch wie immer aber was isches denn bloos 
 
D Cliquene und Guggene laufe umenand 
Au das isch uns alles alt bekannt 
Neu isch nur es muess das sie  
D Chnoblauchfrässer sind zum 30. mol drbi 
 
30. mol Sujet sueche und Waagebaue 
So mänge Nagel hend mir drnäbe ghaue 
vo Affe über Bauarbeiter bis zu eigene Tankstelle 
das duet e Teil vo 30 Joor Chnoblauchfrässer 
verzelle 
 
30 Joor Gschicht verzellt natürlich no viel meh 
denn jedes Joor isch speziell und uns hend ihr immer 
gseh 
Mit dr KB Krüzig und d Lieschtler Beize sind mr 
gstartet 
So mänge hütige Chnobi het denn no in dr Pipeline 
gwartet 
 
Au s 700 Jährige Jubiläum vo Lieschtel het mr als 
Sujet gno 
Nume wüsse mir Junge hüt nid wirklich viel dodrvo 
Darum chöne mir dr disjöhrig Zettel als Bildig neh  
Und müend nid lang sueche und im Google ihgeh 
 
Mc Donalds do Mc Donalds dört  
Das het d Chnobis im 97 am meischte gstört 
Au mit dr IKEA ischs im 01 nid anderscht cho 
Es Wunder hemmer im 04 mit dr WB nid direkt chöne 
uf Prattele go 
 
Im 05 het über Stadt Lieschtel dr Pleitegeier gherscht 
Im 06 ischs denn drum gange, wer isch im Aldi dr 
erscht 
Fuessballer simmer gsi und nach Oil hemmer boort  
Als Gärtner hemmer denn Bäum verplantzt ane neue 
Ort 
 
Erscht im 13 het Lieschtel mit dr Fasnacht gspunne 
Darum hen mir letscht Joor als Fraue am 
Schwingfescht gschwunge 
Jubiläum für Jubiläum hemmer e Feschtli gmacht 
Darum isch au das Joor dr Waage in neume Glanz 
erwacht 
 
Mit Lämpli belüchtet und edlem Holz verleit 
Hemmer das Joor schöni Hose und en Frack ahgleit 
Mit allne edle Sache isch nur eins wirklich wichtig 
Das Joor wird gfeschtet, und das so richtig! 
 
Das Joor nemme mr d Bar grad selber mit 
Dases für unseri stetige Begleiter au würkli öpis z 
trinke git 
Darum Proscht mir stosse ah 
Denn das hemmer au scho als Sujet gha 

